
ᑲᓇᑕᒥᐅᑦ ᒪᓕᒐᕐᑎᒍᑦ ᐱᔪᓐᓇᐅᑎᖏᑦ 

ᐃᓱᒪᕐᓲᑎᒋᒍᓐᓇᑕᖏᓪᓗ 
ᐃᒣᒻᒪᑦ ᑲᓇᑕ ᑐᖕᖓᕕᖃᕐᒪᑦ ᒪᓕᒐᖏᓐᓂᒃ ᐃᓕᑕᕐᓯᓯᒪᔪᓂᒃ ᐊᖓᔪᕐᖃᐅᓂᖓᓂᒃ ᑰᑎ ᐊᒻᒪᓗ ᒪᓕᒐᕐᔪᐊᑉ ᒪᓕᑦᑕᐅᒋᐊᖃᕐᓂᖏᓐᓂᒃ:  

ᓱᓕᑎᑕᐅᓂᖓ ᐱᔪᓐᓇᐅᑏᑦ ᐊᒻᒪᓗ ᐃᓱᒪᕐᓲᑏᑦ  
1. ᑲᓇᑕᒥ ᒪᓕᒐᑎᒍᑦ ᐱᔪᓐᓇᐅᑎᖏᑦ ᐃᓱᒪᕐᓲᑎᒋᒍᓐᓇᑕᖏᓪᓗ ᓱᓕᑎᑦᓯᔪᑦ ᐱᔪᓐᓇᐅᑎᖏᓐᓂᒃ ᐊᒻᒪᓗ ᐃᓱᒪᕐᓲᑎᒋᒍᓐᓇᑕᖏᓐᓂᒃ ᐋᕐᕿᑕᐅᒪᔪᑦ ᐅᖄᔭᐅᒍᑎᖏᓐᓂ ᑭᓯᐊᓂ 

ᐱᑦᔪᑎᖃᑦᓯᐊᓂᖓᑕ ᐅᖓᑖᓅᖕᖏᑐᖅ ᐅᖃᕐᑕᐅᔪᑦ ᐱᖁᔭᓂ ᓱᓕᑎᑕᐅᒍᓐᓇᑐᑦ ᐃᓱᒪᕐᓱᕈᓐᓇᓂᖅ ᐊᒻᒪᓗ ᐊᑐᕈᒪᔭᕐᓱᕈᓐᓇᑎᑕᐅᓂᕐᒥ.  

ᑐᖕᖓᕕᖏᑦ ᐃᓱᒪᕐᓲᑕᐅᒍᓐᓇᑐᑦ   
2. ᑭᓇᓕᒫᒃᑯᑦ ᐅᑯᓂᖓ ᑐᖕᖓᕕᐅᔪᓂᒃ ᐃᓱᒪᕐᓲᑎᖃᕈᓐᓇᖁᖅ: (ᐊ) ᐃᓱᒪᕐᓱᓗᓂ ᐃᓱᒪᓕᐅᕈᓐᓇᓂᕐᒥᒃ ᐊᒻᒪᓗ ᐅᑉᐱᓂᕆᒍᒪᔭᒥᓂᒃ ᒪᓕᒍᓐᓇᓗᓂ; (ᐸ) ᐃᓱᒪᕐᓱᓗᓂ ᐃᓱᒪᒍᓐᓇᓂᕐᒥᒃ, 

ᐅᑉᐱᕈᓐᓇᓂᕐᒥᒃ, ᐃᓱᒪᒋᔭᒥᓂᒃ ᓂᓪᓕᕈᓐᓇᓗᓂ ᐊᒻᒪᓗ ᐃᓱᒪᒋᔭᒥᓂᒃ ᖃᐅᔨᑎᑦᓯᒍᓐᓇᓂᕐᒥᒃ, ᐃᓚᐅᑎᓪᓗᒍ ᐃᓱᒪᕐᓱᓗᓂ ᑐᓴᕋᑦᓴᓕᕆᒍᓐᓇᓂᕐᒥᒃ ᐊᒻᒪᓗ ᐊᓯᖏᑦ ᑐᓴᐅᒪᖃᑎᒌᒍᑏᑦ; (ᑕ) 

ᐃᓱᒪᕐᓱᓗᓂ ᓭᒪᖃᑎᒌᑦᓯᐊᓗᑎᒃ ᑲᑎᒪᖃᑎᒌᓐᓂᒥᒃ; ᐊᒻᒪᓗ (ᑲ) ᐃᓱᒪᕐᓱᓗᓂ ᐃᓚᒋᒍᒪᔭᒥᓂᒃ ᑲᑎᒪᒍᒪᔭᒥᓂᒃ ᐱᔪᓐᓇᐳᖅ.  

ᓂᕈᐊᖃᑕᐅᓂᕐᒧᑦ ᐱᔪᓐᓇᓂᕆᔭᐅᔪᑦ  
3. ᐃᓘᓐᓇᓯᐊᖏᑦ ᑲᓇᑕᒥᐅᑦ ᐱᔪᓐᓇᐅᑎᓖᑦ ᓂᕈᐊᖃᑕᐅᒍᓐᓇᓂᕐᒧᑦ ᓂᕈᐊᕐᓂᖃᓕᕐᐸᑦ ᑭᒡᒐᑐᕐᑎᓴᖏᓐᓄᑦ ᑲᓇᑕᐅᑉ ᒪᓕᒐᓕᐅᕐᕕᖓᓄᑦ ᐅᕝᕙᓘᓐᓃᑦ ᐊᕕᑦᑐᓯᒪᔪᐃᑦ ᒪᓕᒐᓕᐅᕐᕕᖏᓐᓄᑦ 

ᐊᒻᒪᓗ ᓂᕈᐊᒐᑦᓴᐅᒍᓐᓇᓗᑎᒃ ᑖᒃᑯᓄᖓ. 4.(1) ᑲᓇᑕᐅᑉ ᒪᓕᒐᓕᐅᕐᕕᖓ ᐊᒻᒪᓗ ᐊᕕᑦᑐᓯᒪᔪᑦ ᒪᓕᒐᓕᐅᕐᕕᖏᑦ ᑲᔪᓯᒋᐊᖃᖕᖏᑐᑦ ᐊᑯᓂᐅᓂᕐᓴᖅ ᐅᑭᐅᓂ ᑕᓪᓕᒪᓂ ᓂᕈᐊᕐᕕᒋᔭᖏᑦᑕ 

ᐅᓪᓗᖓᓂ ᐃᓄᖁᑎᖏᑦᑕ ᓂᕈᐊᕐᑎᑕᐅᓂᖏᑦᑕ ᐅᓪᓗᖓᓂ. (2) ᐅᓇᑕᕐᔪᐊᑐᖃᕐᐸᑦ ᐅᕝᕙᓘᓐᓃᑦ ᐅᓇᑕᕐᓂᐅᔭᕐᑑᔮᕐᐸᑕ, ᓄᓀᕐᑕᐅᐸᑕ ᐅᕝᕙᓘᓐᓃᑦ ᑲᕙᒪᒃᑯᓂᒃ ᐊᑭᕋᕐᑐᑐᖃᕐᐸᑦ, 

ᐅᓇᑕᓪᓚᕆᓐᓂᖃᑐᐊᕐᐸᑦ ᐅᕝᕙᓘᓐᓃᑦ ᓂᕆᐅᒋᔭᐅᑐᐊᕐᐸᑦ ᐅᓇᑕᕐᓂᐅᔭᕐᓂᖅ, ᐅᓇᑕᕐᑎᓄᑦ ᐃᑖᕐᑕᐅᓯᒪᑐᐊᕐᐸᑦ ᐅᕝᕙᓘᓐᓃᑦ ᑲᕙᒪᒃᑯᓂᒃ ᐱᓗᑲᓐᓂᔪᖃᑐᐊᕐᐸᑦ ᑲᑉᐱᐊᓇᕿᓗᑎᒃ, 

ᑲᓇᑕᒥ ᑲᑎᒪᕕᒃ ᑲᔪᓯᑎᑕᐅᒍᓐᓇᑐᖅ ᒪᓕᒐᓕᐅᕐᕕᒧᑦ ᐊᒻᒪᓗ ᒪᓕᒐᓕᐅᕐᓂᒧᑦ ᑲᑎᒪᓂᖅ ᑲᔪᓯᑎᑕᐅᒍᓐᓇᑐᖅ ᒪᓕᒐᓕᐅᕐᕕᒧᑦ ᐊᕐᕌᒍᐃᑦ ᑕᓪᓕᒪᑦ ᐅᖓᑖᓄᑦ ᑖᑦᓱᒪᐅᑉ ᑲᔪᓯᓂᖓ 

ᓈᒻᒪᒋᔭᐅᑐᐊᕐᐸᑦ ᓂᕈᐊᕐᓂᑎᒍᑦ 1/3 ᐅᖓᑖᓄᑦ ᑭᒡᒐᑐᕐᑎᖏᓐᓄᑦ ᒪᓕᒐᓕᐅᕐᕕᐅᑉ ᐅᕝᕙᓘᓐᓃᑦ ᐱᖁᔭᓕᐅᕐᓂᒧᑦ ᑲᑎᒪᔨᖏᓐᓄᑦ, ᓇᓪᓕᐊᑐᐃᓐᓇᖏᑦ ᑖᒃᑯᐊ ᑌᒣᑉᐸᑕ. 5. ᒪᓕᒐᓕᐅᕐᑏᑦ 

ᑲᑎᒪᓂᖃᕆᐊᖃᕐᖁᑦ ᐊᒻᒪᓗ ᐊᕕᑦᑐᓯᒪᔪᓂ ᒪᓕᒐᓕᐅᕐᕖᑦ ᐊᑕᐅᓯᐊᑦᓴᓚᐅᕈᑎᒃ ᑕᕐᖀᑦ 12 ᐃᓗᐊᓂ.  

ᓇᒧᑐᐃᓐᓈᕈᓐᓇᓂᖏᑦ  
6.(1) ᐃᓘᓐᓇᓯᐊᖏᑦ ᑲᓇᑕᒥᐅᑦ ᐱᔪᓐᓇᓂᖃᕐᐳᑦ ᑎᑭᒍᓐᓇᓂᕐᒥᒃ, ᑕᒫᓂᒍᓐᓇᓗᑎᒃ ᐊᒻᒪᓗ ᐊᐅᓪᓚᕈᓐᓇᓗᑎᒃ ᑲᓇᑕᒥᑦ. (2) ᐃᓘᓐᓇᓯᐊᖏᑦ ᑲᓇᑕᒥᐅᑦ ᐊᒻᒪᓗ ᐃᓘᓐᓇᑎᒃ ᐃᓄᐃᑦ 

ᓇᓗᓀᒃᑯᑕᓖᑦ ᑲᓇᑕᒥ ᐊᖏᕐᕋᖃᕐᓂᒥᓂᒃ ᐱᒍᓐᓇᓂᖃᕐᐳᑦ ᐃᒫᒃ (ᐊ) ᓅᒍᓐᓇᓂᕐᒥᒃ ᐊᒻᒪᓗ ᐊᖏᕐᕋᑖᕈᓐᓇᓂᕐᒥᒃ ᓇᓪᓕᐊᓂᑐᐃᓐᓇᖅ ᐊᕕᑦᑐᓯᒪᔪᓂ; ᐊᒻᒪᓗ (ᐸ) 

ᑮᓇᐅᔭᓕᐅᕈᑎᑦᓴᓯᐅᕈᓐᓇᖁᑦ ᐱᓇᓱᓐᓂᑯᑦ ᓇᓪᓕᑐᐃᓐᓇᖏᓐᓂᒃ ᐊᕕᑦᑐᓯᒪᔪᓂ. (3) ᐱᔪᓐᓇᐅᑏᑦ ᐅᖃᕐᑕᐅᓯᒪᔪᑦ ᐊᕕᑦᑐᓯᒪᐅᑎᒋᐊᓪᓚᒥ (2) ᒪᓕᑦᓯᐊᕆᐊᖃᕐᐳᑦ (a) ᒪᓕᒐᓕᐊᖑᓯᒪᔪᓂᒃ 

ᐅᕝᕙᓘᓐᓃᑦ ᐊᑐᕐᑕᐅᓲᓂᒃ ᐃᓘᓐᓇᖏᓐᓄᑦ ᐊᑐᕐᑕᐅᑎᑕᐅᔪᓂᒃ ᐊᕕᑦᑐᓯᒪᔪᓂ ᐊᓯᖏᓐᓂᒃ ᐊᑦᔨᒌᑦᑎᓯᖕᖏᑐᓂᒃ ᐃᓄᓐᓂᒃ ᐊᕕᑦᑐᓯᒪᔪᓂᒃ ᐱᑦᔪᑎᖃᕐᓗᑎᒃ ᒫᓐᓇ ᐊᖏᕐᕋᕆᓕᕐᑕᖏᓐᓂᒃ 

ᐅᕝᕙᓘᓐᓃᑦ ᐊᖏᕐᕋᕆᔭᕕᓂᖏᓐᓄᑦ; ᐊᒻᒪᓗ (ᐸ) ᒪᓕᑦᓯᒪᑦᓯᐊᕆᐊᖃᕐᖁᑦ ᒪᓕᒐᕐᓂᒃ ᐊᑐᕐᑐᓂᒃ ᖃᓄᖅ ᐊᑯᓂᐅᑎᒋᔪᒥᒃ ᓄᓇᑖᕐᓯᒪᒋᐊᖃᕐᓂᒥᒃ ᐃᑲᔪᕐᑕᐅᒍᑎᓂᒃ ᐱᖃᑦᑕᕈᒪᒍᑎᒃ 

ᐃᑲᔪᕐᑕᐅᒍᑎᐅᕙᑦᑐᓂᒃ. (4) ᐊᕕᑦᑐᓯᒪᐅᑎᒋᐊᓪᓓᑦ (2) ᐊᒻᒪᓗ (3) ᐊᑐᖕᖏᑐᑦ ᒪᓕᒐᕐᓄᑦ ᐱᓇᓱᐊᕐᑕᐅᔪᓄᑦ ᐅᕝᕙᓘᓐᓃᑦ ᖃᓄᐃᓘᕈᑎᐅᔪᓄᑦ ᐃᑲᔪᕐᓯᓂᕐᒥᒃ ᑐᕌᖓᑉᐸᑕ ᐊᕕᑦᑐᓯᒪᔪᓂ 

ᖃᓄᐃᓕᖓᓂᖓᓄᑦ ᐃᓄᖏᑦ ᑌᑲᓂ ᐊᕕᑦᑐᓯᒪᔪᒥ ᐃᓅᖃᑎᒌᓐᓂᒧᑦ ᐅᕝᕙᓘᓐᓃᑦ ᑮᓇᐅᔭᓕᐅᕈᓐᓇᓂᕐᒧᑦ ᓱᒃᑰᓂᕐᓴᓄᑦ ᐱᓇᓱᒐᑦᓴᖃᕈᓐᓇᓂᖓ ᒥᑭᓂᕐᓴᐅᐸᑦ ᑌᒃᑲᓂ ᐊᕕᑦᑐᓯᒪᔪᒥ 

ᐱᓇᓱᒐᖃᕐᓂᖏᑦᑕ ᐳᕐᑐᓂᖏᓐᓂᒃ ᑲᓇᑕᒥ.  

ᐱᖁᔭᑎᒍᑦ ᐱᔪᓐᓇᓂᖏᑦ  
7. ᑭᓇᓕᒫᒃᑯᑦ ᐱᔪᓐᓇᓂᖃᕐᐳᑦ ᐃᓅᓯᖃᑦᓯᐊᓂᕐᒥᒃ, ᓇᒻᒥᓂᖅ ᐃᓱᒪᕐᓱᕈᓐᓇᓂᕐᒥᒃ ᐊᒻᒪᓗ ᐊᑦᑕᓀᑦᑐᒦᑦᓯᐊᓂᖓᓂᒃ ᐃᓅᑉ ᐊᒻᒪᓗ ᐱᑦᑌᓕᒪᑎᑕᐅᒍᓐᓀᓗᓂ ᖏᑦᑐᑐᐊᖑᑎᓪᓗᒍ ᒪᓕᓪᓗᒋᑦ 

ᑐᖕᖓᕕᖏᑦ ᐱᖁᔦᑦ. 8. ᑭᓇᓕᒫᒃᑯᑦ ᐱᔪᓐᓇᐅᑎᖃᕐᖁᑦ ᐊᑦᑖᓀᑦᑐᒦᓐᓂᒥᒃ ᕿᓂᕐᕕᐅᓂᕐᒧᑦ ᐱᑦᔪᑎᑦᓴᖃᕋᑎᒃ ᐅᕝᕙᓘᓐᓃᑦ ᑎᒍᔨᔭᐅᓂᕐᒥᒃ. 9. ᑭᓇᓕᒫᒃᑯᑦ ᐱᔪᓐᓇᐅᑎᖃᕐᖁᑦ 

ᑎᒍᔭᐅᑐᐃᓐᓇᕆᐊᖃᖕᖏᑑᓂᕐᒥᒃ ᐅᕝᕙᓘᓐᓃ ᑎᒍᔭᐅᒪᕕᒻᒦᓗᑎᒃ ᐱᑦᔪᑎᖃᕋᑎᒃ. 10. ᑭᓇᓕᒫᒃᑯᑦ ᐱᔪᓐᓇᐅᑎᖃᕐᖁᑦ ᑎᒍᔭᐅᒍᑎᒃ ᐅᕝᕙᓘᓐᓃᑦ ᑎᒍᔭᐅᒪᕕᒻᒦᑎᑕᐅᒍᑎᒃ (ᐊ) 

ᖃᐅᔨᑎᑕᐅᑦᓴᐅᑎᒋᒋᐊᖃᕐᖁᑦ ᐱᑦᔪᑎᖓᓂᒃ; (b) ᐅᑕᕐᕿᒍᓐᓀᓗᑎᒃ ᐱᖁᔭᓕᕆᔨᒥᒃ ᓯᕐᓈᑎᑖᕈᓐᓇᕆᐊᓖᑦ ᐊᒻᒪᓗ ᖃᐅᔨᑎᑕᐅᑦᓴᐅᑎᒋᓗᑎᒃ ᑖᑦᓱᒧᖓ ᐱᔪᓐᓇᐅᑎᒥᓂᒃ; ᐊᒻᒪᓗ (ᑕ) 

ᑎᒍᔭᐅᒪᓂᖓ ᓱᓕᑎᑕᐅᒋᐊᓕᒃ ᑐᑭᑖᕐᑕᐅᑎᓪᓗᒍ ᐃᕐᖃᑐᐃᕕᑎᒍᑦ ᐊᒻᒪᓗ ᐊᓂᑎᑕᐅᓗᓂ ᑎᒍᔭᐅᒪᓂᖓ ᐱᖁᔭᕐᑎᒎᖕᖏᐸᑦ. 11. ᑭᓇᑐᐃᓐᓇᖅ ᐸᓯᔭᐅᓯᒪᔪᖅ ᐱᕋᔭᓐᓂᒧᑦ ᐱᔪᓐᓇᓂᖃᕐᐳᖅ 

(ᐊ) ᖃᐅᔨᑎᑕᐅᑦᓴᑎᒋᓗᓂ ᓱᓇᒥᒃ ᐸᓯᔭᑦᓴᖑᕈᑎᖃᒪᖔᑦ; (ᐸ) ᐃᕐᖃᑐᕐᑕᐅᓗᓂ ᐊᑯᓂᐅᓪᓗᐊᖏᑦᑐᑯᑦ; (ᑕ) ᑕᑯᓐᓇᑐᕕᓂᐅᓂᕐᒥᓄᑦ ᐅᖄᖁᔭᐅᒋᐊᖃᖕᖏᑐᖅ ᐅᓂᒃᑲᕈᒪᖕᖏᐸᑦ ᐃᓄᒻᒥᒃ 

ᐱᓂᕐᓗᑐᕕᓂᕐᒥᒃ; (ᑲ) ᐱᓂᕐᓗᓯᒪᖕᖏᑐᑎᑐᑦ ᐃᓱᒪᒋᔭᐅᒋᐊᓕᒃ ᑭᓯᐊᓂ ᓱᓕᑦᓯᐊᑐᒥᒃ ᐸᓯᔭᑦᓴᐅᓂᖓᓂᒃ ᒪᓕᓪᓗᒋᑦ ᐱᖁᔦᑦ ᐊᑦᔨᒌᑦᑎᓯᑦᓯᐊᑐᒥᒃ ᐊᒻᒪᓗ ᑭᓇᒃᑯᑐᐃᓐᓇᓄᑦ ᑐᓵᔭᐅᒍᓐᓇᑐᒥᒃ 

ᐃᒻᒥᒎᕐᑐᒧᑦ ᐊᒻᒪᓗ ᐸᓯᑦᓯᑐᐃᓐᓇᕋᓱᐊᖕᖏᑐᒧᑦ ᐃᕐᖃᑐᕐᑕᐅᓗᓂ; (ᒐ) ᐊᓂᒍᓐᓇᑎᑕᐅᑦᑌᓕᒍᓐᓀᓗᓂ ᐊᑭᓖᒍᑎᒃᑯᑦ ᐱᑦᔪᑎᑦᓴᖃᖕᖏᓗᑎᒃ; (ᒪ) ᐅᓇᑕᕐᑎᓭᑦ ᒪᓕᒐᖏᓐᓂᒃ ᓱᒃᑯᐃᓂᕐᒧᑦ 

ᐸᓯᔭᑦᓴᐅᒍᓂ ᐊᒻᒪᓗ ᐅᓇᑕᕐᑎᓴᓕᕆᔨᒃᑯᑦ ᐃᕐᖃᑐᐃᔨᖏᓐᓄᑦ ᐃᕐᖃᑐᕐᑕᐅᖏᑐᐊᕐᐸᑦ, ᐃᕐᖃᑐᕐᑕᐅᒍᓐᓇᕆᐊᖃᕐᖁᑦ ᓈᓚᑦᑎᓄᑦ ᑐᑭᑖᕆᔨᑦᓴᒫᓄᑦ ᑎᒍᔭᐅᒪᒍᑎᒋᒍᓐᓇᑕᖓ ᐊᕐᕌᒍᓄᑦ 

ᑕᓪᓕᒪᓄᑦ ᐊᑯᓂᐅᓂᕐᐹᒥᒃ ᐅᕝᕙᓘᓐᓃᑦ ᐊᖏᓂᕐᓴᒥᒃ ᐊᓕᖏᓵᕈᑎᒧᑦ; (ᓇ) ᐸᓯᔭᑦᓴᐅᒋᐊᖃᖕᖏᑐᖅ ᖃᓄᐃᓘᕐᓂᒧᑦ ᐅᕝᕙᓘᓐᓃᑦ ᖃᓄᐃᓘᖕᖏᓂᕐᒧᑦ ᐃᒪᐃᖕᖏᐸᑦ ᑭᓯᐊᓂ, ᐱᕋᔭᑦᑎᓗᒍ 

ᐅᕝᕙᓘᓐᓃᑦ ᖃᓄᐃᓘᖕᖏᑎᓪᓗᒍ, ᐱᕋᔭᑦᑐᕕᓂᐅᑉᐸᑦ ᐱᖁᔭᖏᑎᒍᑦ ᑲᓇᑕᐅᑉ ᐅᕝᕙᓘᓐᓃᑦ ᓄᓇᕐᔪᐊᒥᐅᑦ ᐱᖁᔭᖏᑎᒍᑦ ᐅᕝᕙᓘᓐᓃᑦ ᐱᕋᔭᓐᓂᐅᐸᑦ ᒪᓕᓪᓗᒋᑦ ᐃᓘᓐᓈᒍᑦ ᑐᖕᖓᕕᐅᔪᑦ 

ᒪᓕᒐᕐᓄᑦ ᐃᓕᑕᕆᔭᐅᔪᓄᑦ ᓄᓇᓕᖏᓐᓄᑦ ᓄᓇᕐᔪᐊᒥᐅᑦ; (ᓴ) ᐃᕐᖃᑐᐃᕕᒃᑯᑦ ᐸᓯᔭᑦᓴᐅᓂᕋᕐᑕᐅᖏᒃᑯᓂ, ᐃᕐᖃᑐᕐᑕᐅᒋᐊᓪᓚᕆᐊᖃᖕᖏᑐᖅ ᐊᒻᒪᓗ, ᐸᓯᔭᑦᓴᐅᒍᓂ ᐊᒻᒪᓗ ᐊᓕᖏᓵᕈᑎᓂᒃ 

ᐊᑐᕐᑐᕕᓂᐅᑉᐸᑦ ᐱᕋᔭᓐᓂᕕᓂᕐᒥᓄᑦ, ᐃᕐᖃᑐᕐᑕᐅᒋᐊᓪᓚᕆᐊᖃᖕᖏᑐᖅ ᐊᒻᒪᓗ ᐊᓕᖏᓵᕈᑎᓂᒃ ᐊᑐᕐᑎᑕᐅᒋᐊᓪᓚᖏᓪᓗᓂ; ᐊᒻᒪᓗ (ᓚ) ᐃᕐᖃᑐᐃᕕᒃᑯᑦ ᐸᓯᔭᑦᓴᐅᒍᓂ ᐊᒻᒪᓗ 

ᐊᓕᖏᓵᕈᑎ ᐸᓯᔭᐅᒍᑎᖓᓄᑦ ᐊᓯᑦᔨᓯᒪᑉᐸᑦ ᐱᕋᔭᓐᓂᕕᓂᖓᓂᑦ ᐃᕐᖃᑐᕐᑕᐅᓂᖓᓄᑦ, ᐊᓕᖏᓵᕈᑎᑖᕐᑎᑕᐅᒋᐊᖃᕐᖁᖅ ᒥᑭᓂᕐᐹᒥᒃ. 12. ᑭᓇᓕᒫᒃᑯᑦ ᐱᔪᓐᓇᓂᖃᕐᐳᑦ 

ᐊᑐᕐᑎᑕᐅᖕᖏᑑᓂᕐᒥᒃ ᐃᓕᐊᕐᕆᑎᑕᐅᓂᕐᒧᑦ ᐊᒻᒪᓗ ᐊᔪᒉᑦᑐᓂᒃ ᐊᑐᕐᑎᑕᐅᓂᕐᒧᑦ ᐅᕝᕙᓘᓐᓃᑦ ᐊᓕᖏᓵᕐᑕᐅᓂᕐᒧᑦ. 13. ᑕᑯᓐᓇᑐᕕᓂᖅ ᑭᓪᓕᒋᑦᓴᐅᑎᖃᕐᑐᖅ ᐃᕐᖃᑐᕐᑕᐅᓂᕐᓂ 

ᐱᔪᓐᓇᓂᖃᕐᐳᖅ ᐅᖃᕐᑌᓕᓂᕐᒥᒃ ᐸᓯᔭᐅᒍᑎᒋᒍᓐᓇᑕᕐᒥᓂᒃ ᐊᑐᕐᑕᐅᔪᓂᒃ ᐸᓯᔭᑦᓴᖑᑎᓯᒐᓱᐊᕐᓂᒧᑦ ᑕᑯᓐᓇᑐᕕᓂᕐᒥᒃ ᐃᕐᖃᑐᕐᑕᐅᒍᑎᒋᐊᓪᓚᓂ, ᑎᒍᔭᐅᑎᑦᓯᒐᓱᐊᕐᓂᐅᖏᑦᑐᓂ 

ᓴᒃᓗᒍᑎᖃᕐᓗᓂ ᐅᕝᕙᓗᓘᓐᓃᑦ ᓴᒃᓗᓗᓂ ᓱᓕᔫᔮᖕᖏᑐᓂᒃ ᐅᖃᐅᓯᖃᕈᓂ. 14. ᐃᕐᖃᑐᕐᑕᐅᔪᖅ ᐅᕝᕙᓘᓐᓂᑦ ᖃᐅᔨᒪᔨᒋᔭᐅᔪᖅ ᐅᖃᐅᓯᕐᓂᒃ ᑐᑭᓯᖕᖏᑯᓂ ᐅᖃᐅᓯᖏᓐᓂᒃ ᑐᑭᓯᐊᖕᖏᑯᓂ 

ᐃᕐᖃᑐᕐᑕᐅᓂᕐᒧᑦ ᐊᑐᕐᑕᐅᔪᓂᒃ ᐅᕝᕙᓗᓘᓐᓃᑦ ᑐᓵᖕᖏᑑᒍᓂ ᐱᔪᓐᓇᐅᑎᖃᕐᖁᖅ ᐃᑲᔪᑎᖃᕈᓐᓇᓂᕐᒥᒃ ᑐᓵᔨᒥᒃ.  

ᐊᑦᔨᒌᑦᑎᑕᐅᓂᕐᒧᑦ ᐱᔪᓐᓇᐅᑏᑦ  
15.(1) ᑭᓇᑐᐃᓐᓇᖅ ᐊᑦᔨᒌᑦᑎᑕᐅᕗᖅ ᒪᓕᒐᑎᒍ ᐊᒻᒪᓗ ᒪᓕᒐᐅᑉ ᐃᓗᐊᓂ ᐊᒻᒪᓗ ᐱᔪᓐᓇᓂᖃᕐᐳᖅ ᐊᑦᔨᒌᑦᓯᐊᒥᒃ ᓴᐳᒻᒥᔭᐅᓂᕐᒥᒃ ᐊᒻᒪᓗ ᐊᑦᔨᒌᑦᓯᐊᒥᒃ ᐱᒍᓐᓇᐅᑎᒥᒃ ᐱᖁᔭᑎᒍᑦ 

ᐊᑦᔨᐅᖏᑦᑑᑎᑕᐅᒍᓐᓀᓗᓂ ᐊᒻᒪᓗ, ᐱᓗᐊᕐᑐᒥ, ᐊᑦᔨᒌᖕᖏᑑᑎᑕᐅᒍᓐᓀᓗᓂ ᓇᓂᒥᐅᔭᐅᓂᖏᑦ ᒪᓕᓪᓗᒋᑦ, ᓄᓇᓕᕐᔪᐊᒥᐅᑕᐅᓂᖏᑦ ᐅᕝᕙᓘᓐᓃᑦ ᐃᓗᕐᖁᓯᖏᑦᑕ ᐱᓯᒪᓂᖓᓄᑦ, 

ᑕᐅᑦᑐᖏᓐᓄᑦ, ᐅᑉᐱᓂᖓᓄᑦ, ᐊᕐᓇᐅᓂᖓᓘᓐᓃᑦ ᐊᖑᑎᐅᓂᖓᓘᓐᓃᑦ, ᐅᑭᐅᖏᑦ ᐅᕝᕙᓘᓐᓃᑦ ᐃᓱᒪᖃᑦᓯᐊᖏᓐᓂᖓᓄᑦ ᐅᕝᕙᓘᓐᓃᑦ ᐱᐅᓯᕐᓗᑑᓂᖓᓄᑦ. (2) ᐊᕕᑦᑐᓯᒪᐅᑎᒋᐊᓪᓚᖅ 

(1) ᐊᑐᖕᖏᑐᖅ ᒪᓕᒐᕐᒧᑦ , ᐱᓇᓱᐊᕐᑕᐅᔪᒧᑦ ᐅᕝᕙᓘᓐᓃᑦ ᖃᓄᐃᓘᕈᑎᐅᔪᒧᑦ ᑐᕌᒐᖃᕐᑐᒧᑦ ᐃᑲᔪᕐᓯᓂᕐᒧᑦ ᖃᓄᐃᓕᖓᐅᑎᖏᓐᓂᒃ ᐱᑦᓯᐊᑕᐅᖕᖏᒍᑎᓕᓐᓄᑦ ᐃᒻᒥᒎᕐᑐᓄᑦ ᐅᕝᕙᓘᓐᓃᑦ 



ᐃᒻᒥᒎᕐᑎᑐᓄᑦ ᐃᓚᐅᑎᓪᓗᒋᑦ ᐱᑦᓯᐊᑕᐅᖕᖏᒍᑎᓖᑦ ᓇᓂᒥᐅᔭᐅᓂᕐᒥᓄᑦ, ᓄᓇᓕᕐᔪᐊᒥᐅᔭᐅᓂᕐᒧᑦ ᐅᕝᕙᓘᓐᓃᑦ ᐃᓗᕐᖁᓯᕐᒧᑦ ᐱᓯᒪᓂᕐᒥᓄᑦ, ᑕᐅᑦᑐᒥᓄᑦ, ᐅᑉᐱᓂᕐᒥᓄᑦ, ᐊᕐᓇᐅᓂᕐᒥᓄᑦ 

ᐊᖑᑎᐅᓂᕐᒥᓄᓪᓘᓃᑦ, ᐅᑭᐅᒥᓄᑦ ᐅᕝᕙᓘᓐᓃᑦ ᐃᓱᒪᖃᑦᓯᐊᖏᓐᓂᒥᓄᑦ ᐱᐅᓯᕐᓗᑑᓂᕐᒥᓄᓪᓘᓃᑦ.  

ᐅᖃᐅᓰᑦ ᐃᓕᑕᕆᔭᐅᔪᑦ ᑲᓇᑕᒥ  
16.(1) ᖃᓪᓗᓈᑎᑐᑦ ᐊᒻᒪᓗ ᐅᐃᒍᐃᑎᑐᑦ ᐅᖃᐅᓯᕆᔭᐅᕗᑦ ᐃᓕᑕᕆᔭᐅᓂᖃᕐᓱᑎᒃ ᑲᓇᑕᒥ ᐊᒻᒪᓗ ᓈᒻᒪᖁᐊᕇᓐᓂᒃ ᐊᑐᕐᑕᐅᓂᖃᕈᓐᓇᓱᑎᒃ ᐊᒻᒪᓗ ᓈᒻᒪᖁᐊᕇᓐᓂᖃᑦᓯᐊᓱᑎᒃ ᐊᒻᒪᓗ 

ᓈᒻᒪᖁᐊᕇᒥᒃ ᐱᒍᓐᓇᐅᑎᖃᕐᓱᑎᒃ ᐊᒻᒪᓗ ᐱᕕᖃᕈᓐᓇᓱᑎᒃ ᐊᑐᕐᑕᐅᓂᖏᓐᓄᑦ ᐃᓘᓐᓇᖏᓐᓂ ᐱᓇᓱᕝᕕᐅᔪᓂ ᐱᖁᔭᓕᐅᕐᕕᖏᓐᓂ ᐊᒻᒪᓗ ᑲᕙᒪᖓᓂ ᑲᓇᑕᐅᑉ. (2) ᖃᓪᓗᓈᑎᑐᑦ ᐊᒻᒪᓗ 

ᐅᐃᒍᐃᑎᑐᑦ ᐅᖃᐅᕆᔭᐅᕗᑦ ᓂᐅ ᐳᕋᓐᓱᕕᒃᒥ ᐊᒻᒪᓗ ᓈᒻᒪᖁᐊᕇᓐᓂᖃᑦᓯᐊᓱᑎᒃ ᐊᒻᒪᓗ ᓈᒻᒪᖁᐊᕇᒥᒃ ᐱᒍᓐᓇᐅᑎᖃᕐᓱᑎᒃ ᐊᒻᒪᓗ ᐱᕕᖃᕈᓐᓇᓱᑎᒃ ᐊᑐᕐᑕᐅᓂᕐᒥᓂ ᐃᓘᓐᓇᖏᓐᓂ 

ᐱᓇᓱᕝᕕᐅᔪᓂ ᐱᖁᔭᓕᐅᕐᕕᖏᓐᓂ ᐊᒻᒪᓗ ᑲᕙᒪᖓᓂ ᓂᐅ ᐳᕋᓐᓱᕕᒃᒥ (3) ᑕᒃᑲᓂ ᒪᓕᒐᕐᒥ ᒥᑭᓪᓕᑎᕆᖕᖏᓚᖅ ᐊᖓᔪᕐᖃᐅᓂᖓᓂᒃ ᒪᓕᒐᓕᐅᕐᕕᖓ ᑲᓇᐅᑕᐅᑉ ᐅᕝᕙᓘᓐᓃᑦ ᐊᕕᑦᑐᓯᒪᔪᑦ 

ᒪᓕᒐᓕᐅᕐᕕᖏᓐᓂᒃ ᓯᕗᒧᐊᕐᑎᓯᓂᖏᓐᓄᑦ ᐊᑦᔨᒌᑦᑎᑕᐅᓂᖏᓐᓄᑦ ᐃᓕᑕᕆᔭᐅᓂᖏᓐᓂᒃ ᐊᑐᕐᑕᐅᓂᖏᓐᓂᓗ ᖃᓪᓗᓈᑎᑐᑦ ᐊᒻᒪᓗ ᐅᐃᒍᐃᑎᑐᑦ. 16.1(1) ᖃᓪᓗᓈᑎᑐᑦ ᐅᖄᐅᓯᓖᑦ 

ᐊᒻᒪᓗ ᐅᐃᒍᐃᑎᑐᑦ ᐅᖃᐅᓯᓖᑦ ᓂᐅ ᐳᕋᓐᓱᕕᒃᒥ ᐊᑦᔨᒌᑎᑕᐅᓂᖃᕐᖁᑦ ᐃᓕᑕᕆᔭᐅᓂᖏᑦ ᐊᒻᒪᓗ ᐊᑦᔨᒌᒥᒃ ᐱᔪᓐᓇᐅᑎᖃᕐᖁᑦ ᐊᒻᒪᓗ ᐱᕕᖃᕐᑎᑕᐅᓂᖃᕐᓱᑎᒃ, ᐃᓚᐅᑎᓪᓗᒋᑦ 

ᐱᔪᓐᓇᐅᑎᖏᑦ ᐊᑦᔨᐅᖏᑦᑐᒥᒃ ᐃᓕᓐᓂᐊᕕᖃᕈᓐᓇᓗᑎᒃ ᐊᒻᒪᓗ ᐊᑦᔨᐅᖏᑦᑐᒥᒃ ᐃᓗᕐᖁᓯᖃᕐᓂᒧᑦ ᐃᓕᓐᓂᐊᕕᒻᒥᒃ ᑭᖕᖒᒪᓇᕐᐸᑕ ᓴᐳᒻᒥᔭᐅᓂᖓᓄᑦ ᐊᒻᒪᓗ ᐱᒍᒪᓕᕐᑎᑕᐅᓂᖓᓄᒃ ᑖᒃᑯᐊ 

ᐃᓗᕐᖁᓯᖏᑦ. (2) ᐱᓇᓱᐊᒐᖏᑦ ᒪᓕᒐᓕᐅᕐᕖᑦ ᐊᒻᒪᓗ ᑲᕙᒪᖓ ᓂᐅ ᐳᕋᓐᓱᕕᒃ ᐊᓯᐅᔨᑦᑌᓕᓂᕐᒧᑦ ᐊᒻᒪᓗ ᐱᔭᐅᑎᑦᓯᒐᓱᐊᕐᓂᒧᑦ ᖃᓄᐃᓕᖓᓂᖏᓐᓂᒃ, ᐱᔪᓐᓇᐅᑎᖏᓐᓂᒃ ᐊᒻᒪᓗ 

ᐱᕕᖃᕐᑎᑕᐅᓂᖏᓪᓗ ᐅᖃᕐᑕᐅᔪᑦ ᐊᕕᑦᑐᓯᒪᐅᑎᒋᐊᓪᓚᒥ (1) ᐅᖃᕐᑕᐅᕗᑦ 17.(1) ᑭᓇᑐᐃᓐᓇᑯᑦ ᐱᔪᓐᓇᐅᑎᖃᕐᖁᑦ ᐅᖄᒍᓐᓇᓂᕐᒥᒃ ᖃᓪᓗᓈᑎᑐᑦ ᐅᕝᕙᓘᓐᓃᑦ ᐅᐃᒍᐃᑎᑐᑦ 

ᐅᖄᓂᐅᔪᓂ ᐊᒻᒪᓗ ᐊᓯᖏᓐᓂ ᑲᑎᒪᓂᐅᔪᓂ ᒪᓕᒐᓕᐅᕐᕕᒥ. (2) ᑭᓇᑐᐃᓐᓇᑯᑦ ᐱᔪᓐᓇᐅᑎᖃᕐᖁᑦ ᐅᖄᒍᓐᓇᓂᕐᒥᒃ ᖃᓪᓗᓈᑎᑐᑦ ᐅᕝᕙᓘᓐᓃᑦ ᐅᐃᒍᐃᑎᑐᑦ ᐅᖄᓂᐅᔪᓂ ᐊᒻᒪᓗ ᐊᓯᖏᓐᓂ 

ᑲᑎᒪᓂᐅᔪᓂ ᒪᓕᒐᓕᐅᕐᕕᖓᓂ ᓂᐅ ᐳᔭᓐᓱᕕᒃᒥ. 18.(1) ᒪᓕᒐᓕᐊᑦ, ᐊᓪᓚᑕᐅᒪᒍᑏᑦ ᐊᒻᒪᓗ ᑐᓴᕋᑦᓴᖏᑦ ᒪᓕᒐᓕᐅᕐᕕᐅᑉ ᐊᒥᓱᖕᖑᑎᑕᐅᖃᑦᑕᓂᐊᕐᖁᑦ ᐊᒻᒪᓗ ᓄᐃᑎᑕᐅᓗᑎᒃ 

ᖃᓪᓗᓈᑎᑐᑦ ᐊᒻᒪᓗ ᐅᐃᒍᐃᑎᑐᑦ ᐊᒻᒪᓗ ᑕᒪᕐᒥᒃ ᐅᖃᐅᓰᒃ ᐊᑦᔨᒌᑦᓯᐊᒥᒃ ᓲᖑᓂᖃᕐᖂᒃ. (2) ᒪᓕᒐᓕᐊᑦ, ᐊᓪᓚᑕᐅᒪᒍᑏᑦ ᐊᒻᒪᓗ ᑐᓴᕋᑦᓴᖏᑦ ᒪᓕᒐᓕᐅᕐᕕᖓᑕ ᓂᐅ ᐳᕋᓐᓱᕕᒃ 

ᐊᒥᓱᖕᖑᑎᑕᐅᖃᑦᑕᓂᐊᕐᖁᑦ ᐊᒻᒪᓗ ᓄᐃᑎᑕᐅᓗᑎᒃ ᖃᓪᓗᓈᑎᑐᑦ ᐊᒻᒪᓗ ᐅᐃᒍᐃᑎᑐᑦ ᐊᒻᒪᓗ ᑕᒪᕐᒥᒃ ᐅᖃᐅᓰᒃ ᐊᑦᔨᒌᑦᓯᐊᒥᒃ ᓲᖑᓂᖃᕐᖂᒃ. 19.(1) ᓇᓪᓕᑐᐃᓐᓇᖏᒃ ᖃᓪᓗᓈᑎᑐᑦ 

ᐅᕝᕙᓘᓐᓃᑦ ᐅᐃᒍᐃᑎᑐᑦ ᐊᑐᕐᑕᐅᖃᑦᑕᓚᖓᕘᒃ ᑭᓇᑐᐃᓐᓇᒧᑦ ᐃᕐᖃᑐᐃᕕᒻᒥ ᐅᕝᕙᓘᓐᓃᑦ ᐱᕙᓪᓕᐊᓂᖏᓐᓂ ᖃᓄᐃᓘᕈᑏᑦ ᐃᕐᖃᑐᐃᕕᓐᓂ ᐋᕐᕿᑕᐅᓯᒪᔪᓂ ᒪᓕᒐᓕᕆᕕᒻᒧᑦ. (2) 

ᓇᓪᓕᑐᐃᓐᓇᖏᒃ ᖃᓪᓗᓈᑎᑐᑦ ᐅᕝᕙᓘᓐᓃᑦ ᐅᐃᒍᐃᑎᑐᑦ ᐊᑐᕐᑕᐅᖃᑦᑕᓚᖓᕘᒃ ᑭᓇᑐᐃᓐᓇᒧᑦ ᐃᕐᖃᑐᐃᕕᒻᒥ ᐅᕝᕙᓘᓐᓃᑦ ᐱᕙᓪᓕᐊᓂᖏᓐᓂ ᖃᓄᐃᓘᕈᑏᑦ ᐃᕐᖃᑐᐃᕕᓐᓂ 

ᐋᕐᕿᑕᐅᓯᒪᔪᓂ ᒪᓕᒐᓕᕆᕕᖓᓄᑦ ᓂᐅ ᐳᕋᓐᓱᕕᒃ. 20.(1) ᑭᓇᑐᐃᓐᓇᖅ ᑲᓇᑕᒥᐅᖅ ᐱᔪᓐᓇᐅᑎᖃᕐᖁᖅ ᐅᖄᖃᑎᖃᕐᓂᒥᒃ, ᐊᒻᒪᓗ ᐱᑕᖃᕐᑎᑕᐅᔪᓂᒃ ᐱᒍᑦᔨᒍᑎᓂᒃ, ᒪᓕᒐᓕᕆᕕᖓᓂᑦ 

ᑲᓇᑕᐅᑉ ᐱᓇᓱᕝᕕᖏᓐᓂᓗ ᐅᕝᕙᓘᓐᓃᑦ ᑲᕙᒪᖓᓂᑦ ᑲᓇᑕᐅᑉ ᖃᓪᓗᓈᑎᑐᑦ ᐅᐃᒍᐃᑎᑐᓪᓘᓐᓃᑦ, ᐊᒻᒪᓗ ᐱᔪᓐᓇᐅᑎᒋᐊᓪᓚᖃᕐᓱᓂ ᐊᑦᔨᖏᓐᓂᒃ ᐊᓯᖏᓐᓄᑦ ᐱᓇᓱᕝᕕᐅᔪᓄᑦ 

ᐃᒪᐃᓕᖓᑉᐸᑦ (ᐊ) ᐊᒥᓱᓄᑦ ᐊᑐᕐᑕᐅᒍᒪᓂᖃᕐᐸᑦ ᑐᓴᐅᒪᑎᑕᐅᓂᕐᒧᑦ ᐱᒍᑦᔨᒍᑎᓂᒃ ᐱᓇᓱᕝᕕᐅᔪᓂᒃ ᑖᒃᑯᓇᓂ ᐅᖃᐅᓯᕐᓂ; ᐅᕝᕙᓘᓐᓃᑦ (ᐸ) ᖃᓄᐃᑦᑑᓂᖓᓄᑦ ᐊᓪᓚᕕᖓᑕ, 

ᐱᐅᓂᕐᓴᐅᕗᖅ ᑐᓴᐅᒪᑎᑦᓯᒍᑏᑦ ᐱᒍᑦᔨᒍᑎᓄᑦ ᐊᓪᓚᕕᖓᓂ ᐊᑐᐃᓐᓇᐅᑎᑕᐅᒋᐊᖃᕐᓂᖏᒃ ᑕᒪᖏᓐᓂ ᖃᓪᓗᓈᑎᑐᑦ ᐊᒻᒪᓗ ᐅᐃᒍᐃᑎᑐᑦ. (2) ᑭᓇᑐᐃᓐᓇᖅ ᓂᐅ ᐳᕋᓐᓱᕕᒃᒥᐅᖅ 

ᐱᔪᓐᓇᐅᑎᖃᕐᖁᖅ ᐅᖄᖃᑎᖃᕐᓂᒥᒃ, ᐊᒻᒪᓗ ᐱᑕᖃᕐᑎᑕᐅᔪᓂᒃ ᐱᒍᑦᔨᒍᑎᓂᒃ, ᐱᓇᓱᕝᕕᐅᔪᓂᒃ ᒪᓕᒐᓕᐅᕐᕕᖏᓐᓂ ᐅᕝᕙᓘᓐᓃᑦ ᑲᕙᒪᖓᓂ ᓂᐅ ᐳᕋᓐᓱᕕᒃᒥ ᖃᓪᓗᓈᑎᑐᑦ ᐅᕝᕙᓘᓐᓃᑦ 

ᐅᐃᒍᐃᑎᑐᑦ. 21. ᓇᓪᓕᐊᓘᓐᓃᑦ ᐊᕕᑦᑐᓯᒪᔪᓂ 16-ᒥᑦ 20-ᒧᑦ ᐲᕐᑎᓯᖕᖏᑐᑦ ᓄᕐᖃᑎᑦᓯᒐᑎᓪᓗ ᐱᔪᓐᓇᓂᐅᔪᓂᒃ, ᐱᒍᓐᓇᐅᑎᓂᒃ ᐅᕝᕙᓘᓐᓃᑦ ᐱᔭᑦᓴᕆᔭᐅᔪᓂᓪᓘᓃᑦ ᐅᖃᐅᓰᑦ 

ᖃᓪᓗᓈᑎᑐ ᐅᐃᒍᐃᑎᑐᓪᓗ ᐱᓪᓗᒋᑦ, ᓇᓪᓕᐊᖏᑕᓘᓐᓃᑦ, ᓄᐃᑕᔪᑦ ᐅᕝᕙᓘᓐᓃᑦ ᑲᔪᓯᑎᑕᐅᓯᒪᒍᓂᓘᓐᓃᑦ ᑲᓇᑕᐅᑉ ᑐᖕᖓᕕᓪᓚᕆᖓᓂ ᒪᓕᒐᕐᔪᐊᒥ. 22. ᓇᓪᓕᐊᓘᓐᓃᑦ ᐊᕕᑦᑐᓯᒪᔪᓂ 

16-ᒥ 20-ᒧᑦ ᐲᕐᑎᓯᖕᖏᑐᑦ ᓄᕐᖃᑎᑦᓯᒐᑎᓪᓗ ᐱᖁᔭᑎᒍᑦ ᐅᕝᕙᓘᓐᓃᑦ ᐱᐅᓯᕐᒥᒍᑦ ᐱᔪᓐᓇᐅᑎᓂᒃ ᐅᕝᕙᓘᓐᓃᑦ ᐱᕕᖃᕐᑎᑕᐅᓂᕐᓂᒃ ᐱᔭᖃᕐᓃᑦ ᐅᕝᕙᓘᓐᓃᑦ ᐊᓕᐊᒋᔭᐅᔪᑦ ᓯᕗᓂᐊᓂ 

ᐅᕝᕙᓘᓐᓃᑦ ᑭᖑᓂᐊᓂ ᑖᑦᓱᒪ ᒪᓕᒐᐅᑉ ᐱᖕᖑᑎᑕᐅᓂᖓᑕ ᐅᖃᐅᓯᕐᒧᑦ ᖃᓪᓗᓈᑎᑑᖕᖏᑐᖅ ᐊᒻᒪᓗ ᐅᐃᒍᐃᑎᑑᖕᖏᑐᖅ.  

ᐅᖃᐅᓯᑐᖃᕐᒥᓂᒃ ᐃᓕᓐᓂᐊᑎᑦᓯᒍᓐᓇᓂᕐᒧᑦ ᐱᔪᓐᓇᐅᑎᖏᑦ  
23.(1) ᑲᓇᑕᒥᐅᑦ (ᐊ) ᐅᖃᐅᓯᖏᑦ ᐃᓕᑦᓯᓯᒪᔭᖏᑦ ᐊᒻᒪᓗ ᑐᑭᓯᒍᓐᓇᖏᓐᓇᑕᖏᑦ ᖃᓪᓗᓈᑎᑑᕐᐸᑦ ᐅᐃᒍᐃᑎᑑᕐᐸᓘᓐᓃᑦ ᐅᖃᐅᓯᖏᑦ ᐊᒥᓲᓂᕐᐸᐅᖏᑦᑐᑦ ᐊᕕᑦᑐᓯᒪᔪᒥ 

ᐊᖏᕐᕋᕆᔭᒥᓂ, ᐅᕝᕙᓘᓐᓃᑦ (ᐸ) ᐃᓕᓐᓂᐊᑎᑕᐅᒪᓗᑎᒃ ᐳᒃᑭᓂᕐᓴᒥ ᐃᓕᓐᓂᐊᕕᒻᒥ ᑲᓇᑕᒥ ᖃᓪᓗᓈᑎᑐᑦ ᐅᐃᒍᐃᑎᑐᓪᓘᓃᑦ ᐊᒻᒪᓗ ᓄᓇᖃᕐᓗᑎᒃ ᐊᕕᑦᑐᓯᒪᔪᒥ ᐅᖃᐅᓯᖏᑦ 

ᐃᓕᓐᓂᐊᑎᑕᐅᒍᑎᒋᓯᒪᔭᖏᑦ ᐅᖃᐅᓯᖏᑦ ᖃᓪᓘᓈᑎᑐᑦ ᐅᐃᒍᐃᑎᑐᓘᓐᓃᑦ ᒥᑭᓂᕐᓴᐅᐸᑕ ᐃᓄᖏᓐᓂᑦ ᐊᕕᑦᑐᓯᒪᔪᒥ, ᐃᓕᓐᓂᐊᑎᑕᐅᒍᓐᓇᓂᕐᒥᒃ ᐱᐊᕋᖏᑦ ᐱᔪᓐᓇᐅᑎᖃᕐᖁᑦ ᐳᒃᑭᓂᕐᓴᒥ 

ᐊᒻᒪᓗ ᐳᕐᑐᓂᓴᒥ ᐃᓕᓐᓂᐊᑎᑕᐅᓂᖏᓐᓂ ᐅᖃᐅᓯᖏᓐᓂ ᑌᑲᓂ ᐊᕕᑦᑐᓯᒪᔪᒥ, (2) ᑲᓇᑕᒥᐅᑦ ᐱᐊᕋᖏᑦ ᐃᓕᓐᓂᐊᑎᑕᐅᓯᒪᒍᑎ ᐅᕝᕙᓘᓐᓃᑦ ᐃᓕᓐᓂᐊᑎᑕᐅᒍᑎᒃ ᐳᒃᑭᓂᕐᓴᒥ 

ᐅᕝᕙᓘᓐᓃᑦ ᐳᕐᑐᓂᕐᓴᒥ ᖃᓪᓗᓈᑎᑐᑦ ᐅᐃᒍᐃᑎᑐᓪᓘᓃᑦ ᑲᓇᑕᒥ, ᐱᔪᓐᓇᓴᐅᑎᖃᕐᖁᑦ ᐱᐊᕋᓕᒫᖏᑦ ᐃᓕᓐᓂᐊᑎᑕᐅᒍᓐᓇᓂᕐᒥᒃ ᐳᒃᑭᓂᕐᓴᒥ ᐊᒻᒪᓗ ᐳᕐᑐᓂᕐᓴᒥ ᐃᓕᓐᓂᐊᕕᒻᒥ 

ᐃᓕᓐᓂᐊᑎᑕᐅᒍᓐᓇᖁᑦ ᐊᑦᔨᖓᓂᒃ ᐅᖃᐅᓯᖓᓂ. (3) ᐱᔪᓐᓇᐅᑎᖏᑦ ᑲᓇᑕᒥᐅᑦ ᐊᕕᑦᑐᓯᒪᐅᑎᒋᐊᓪᓚᐅᑉ ᐊᑖᓂ (1) ᐊᒻᒪᓗ (2) ᐃᓕᓐᓂᐊᑎᑕᐅᒍᓐᓇᓂᖏᑦ ᐱᐊᕋᖏᑦᑕ ᐳᒃᑭᓂᕐᓴᒥ 

ᐊᒻᒪᓗ ᐳᕐᑐᓂᕐᓴᒥ ᐃᓕᓐᓂᐊᕕᒻᒥ ᐃᓕᓐᓂᐊᑎᑕᐅᒍᑎᖏᑦ ᐅᖃᐅᓯᖏᑦ ᖃᓪᓗᓈᑎᑐᑦ ᐅᕝᕙᓘᓐᓃᑦ ᐅᐃᒍᐃᑎᑐᑦ ᐅᖃᐅᓯᖏᑦ ᒥᑭᓂᕐᓴᐅᐸᑕ ᐃᓄᖏᓐᓂᒃ ᐊᕕᑦᑐᓯᒪᔪᒥ (ᐊ) ᐊᑐᕐᑐᖅ 

ᐊᕕᑦᑐᓯᒪᔪᒥ ᐅᓄᕐᓂᖏᑦ ᐱᐊᕃᑦ ᐱᔪᓐᓇᐅᑎᓖᑦ ᐊᒥᓲᓂᖏᑦ ᓈᒻᒪᑐᐊᕐᐸᑕ ᐃᓕᓐᓂᐊᑎᑕᐅᒍᓐᓇᓂᑦᓴᖏᓐᓄᑦ ᐅᖃᐅᓯᖏᑦ ᐊᑐᕐᓗᒋᑦ ᐊᑭᓕᕐᑕᐅᓗᑎᒃ ᑲᕙᒪᒃᑯᑦ ᑮᓇᐅᔭᖁᑎᖏᓐᓂᑦ; 

ᐊᒻᒪᓗ (ᐸ) ᐃᓚᐅᑎᓪᓗᒋᑦ, ᐱᐊᕃᑦ ᐊᒥᓲᓂᖏᑦ ᓈᒻᒪᑎᓪᓗᒋᑦ, ᐱᔪᓐᓇᓂᖃᕐᑎᑕᐅᕗᑦ ᐃᓕᓐᓂᐊᑎᑕᐅᒍᓐᓇᓂᕐᒥᒃ ᐅᖃᐅᓯᑐᖃᕐᒥᓄᑦ ᐃᓕᓐᓂᐊᕕᓕᐅᕐᑕᐅᓗᑎᒃ ᑲᕙᒪᒃᑯᓄᑦ 

ᐊᑭᓕᕐᑕᐅᓗᑎᒃ.  

ᒪᓕᑦᑕᐅᒋᐊᖃᓕᕐᑎᑕᐅᓂᖏᑦ  
24.(1) ᑭᓇᑐᐃᓐᓇᐅᑉ ᐱᔪᓐᓇᐅᑎᖏᑦ ᐅᕝᕙᓘᓐᓃᑦ ᐃᓱᒪᕐᓲᑎᒋᒍᓐᓇᑕᖏᑦ, ᑕᒃᑲᓂ ᒪᓕᒐᕐᒥ ᓱᓕᑎᑕᐅᔪᑦ, ᓱᕐᕋᑕᐅᓯᒪᑉᐸᑕ ᐅᕝᕙᓘᓐᓃᑦ ᓱᓕᑎᑕᐅᖕᖏᐸᑕᓘᓐᓃᑦ ᐃᕐᖃᑐᐃᕕᒃᑰᕈᓐᓇᖁᖅ 

ᖃᐅᔨᓴᕐᑕᐅᓂᖃᓗᓂ ᐱᑖᕆᐊᕐᑐᓗᓂ ᐋᕐᕿᓲᑎᓂᒃ ᐃᕐᖃᑐᐃᕕᐅᑉ ᓈᒻᒪᓈᕐᑐᖁᑎᖏᓐᓂᒃ ᐊᒻᒪᓗ ᓯᕐᓈᑕᐅᓗᓂᓘᓐᓃᑦ ᐅᕝᕙᓘᓐᓃᑦ ᓱᔭᐅᓗᓂᓘᓐᓃᑦ ᖃᓄᐃᓕᓯᒪᓂᖓ ᒪᓕᓪᓗᒍ. (2) 

ᐃᕐᖃᑐᐃᕕᒻᒦᑐᑦ ᐊᕕᑦᑐᓯᒪᐅᑎᒋᐊᓪᓚᐅᑉ ᐊᑖᓂ (1) ᐃᕐᖃᑐᐃᕕᒃ ᑐᑭᑖᕐᐸᑦ ᖃᐅᔨᑎᑦᓯᒍᑏᑦ ᐱᑖᕆᔭᐅᓐᓂᐸᑕ ᓱᕐᕃᓗᑎᒃ ᐅᕝᕙᓘᓐᓃᑦ ᐱᑎᑦᓯᖏᑉᐸᑕ ᐱᔪᓐᓇᐅᑎᖏᓐᓂᒃ 

ᐃᓱᒪᕐᓲᑎᖏᓐᓂᓗ ᓱᓕᑎᑕᐅᔪᓂᒃ ᑕᑦᓱᒧᖓ ᒪᓕᒐᕐᒧᑦ, ᖃᐅᔨᒪᑎᑦᓯᒍᑏᑦ ᖁᔭᓈᕐᑕᐅᒋᐊᖃᕐᖁᑦ ᐋᕐᕿᑕᐅᓐᓂᐸᑕ, ᐃᓱᒪᒋᔭᐅᓐᓂᐸᑕ ᖃᓄᐃᓕᖓᐅᑎᓕᒫᖏᑦ, ᐊᑐᕐᑕᐅᓂᖏᑦ 

ᐃᕐᖃᑐᕐᑕᐅᓂᕐᒥ ᓈᒻᒪᓈᖕᖏᑐᒥᒃ ᓄᐃᑦᓯᕋᔭᕐᒪᑕ ᐊᐅᓚᑕᐅᓂᖓᓂᒃ ᐃᕐᖃᑐᐃᕕᐅᑉ.  

ᐃᓘᓐᓈᒍᑦ  
25. ᓱᓕᑎᑕᐅᓂᖏᑦ ᑕᒃᑲᓂ ᒪᓕᒐᕐᒥ ᐃᓚᖏᓐᓂ ᐱᔪᓐᓇᐅᑎᓂ ᐊᒻᒪᓗ ᐃᓱᒫᕐᓲᑎᐅᒍᓐᓇᑐᓂ ᑐᑭᓯᓂᕐᓗᑕᐅᒋᐊᖃᖕᖏᓚᑦ ᐲᕐᓯᑎᑕᐅᓗᑎᒃ ᐅᕝᕙᓘᓐᓃᑦ ᓴᖕᖐᓕᑎᑦᓯᓗᑎᒃ 

ᓄᓇᖃᕐᖄᓯᒪᔪᓄᑦ, ᐊᖏᖃᑎᒌᒍᑎᖏᓐᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ ᐱᔪᓐᓇᐅᑎᖏᓐᓄᑦ ᐃᓱᒪᕐᓲᑎᒋᒍᓐᓇᑕᖏᓐᓄᓗ ᓄᓇᖃᕐᖄᓯᒪᔪᕐᓅᓕᖓᔪᓄᑦ ᑲᓇᑕᒥ ᐃᓚᐅᑎᓪᓗᒋᑦ (ᐊ) 

ᐱᔪᓐᓇᐅᑎᓕᒫᖏᑦ ᐃᓱᒪᕐᓲᑎᒋᒍᓐᓇᑕᖏᓪᓗ ᐃᓕᑕᕆᔭᐅᓂᖃᕐᑐᑦ ᐊᑕᓂᐊᓘᑉ ᐱᖁᔭᖓᒍᑦ ᐆᒃᑐᐱᕆ 7, 1763-ᒥ; ᐊᒻᒪᓗ (ᐸ) ᐱᔪᓐᓇᓂᓕᒫᖏᑦ ᐃᓱᒪᕐᓲᑎᒋᒍᓐᓇᑕᖏᓪᓗ ᓄᐃᑕᔪᐃᑦ 

ᒫᓐᓇ ᐊᖏᕈᑎᐅᓯᒪᔪᒃᑯᑦ ᓄᓇᑖᕐᓂᒧᑦ ᐅᕝᕙᓘᓐᓃᑦ ᐱᑖᕆᔭᐅᑐᐃᓐᓇᕆᐊᓖᓪᓗ. 26. ᓱᓕᑎᑕᐅᓂᖏᑦ ᑕᒃᑲᓂ ᒪᓕᒐᕐᒥ ᐃᓚᖏᓐᓄᑦ ᐱᔪᓐᓇᐅᑎᓄᑦ ᐃᓱᒪᕐᓲᑎᒋᒍᓐᓇᑕᖏᓐᓄᓗ 

ᑐᑭᓯᓂᕐᓗᑕᐅᒋᐊᖃᖕᖏᓚᖅ ᐱᑕᖃᕐᑎᓯᖕᖏᑑᔮᕐᑎᓗᒋᑦ ᓄᐃᑕᓂᖏᓐᓂᒃ ᐊᓯᖏᑦ ᐱᔪᓐᓇᐅᑏᑦ ᐃᓱᒪᕐᓲᑎᐅᒍᓐᓇᑐᐃᓪᓗ ᓄᐃᑕᔪᑦ ᑲᓇᑕᒥ. 27. ᑖᓐᓇ ᒪᓕᒐᖅ ᑐᑭᓯᔭᐅᒋᐊᖃᕐᖁᖅ 

ᒪᓕᑦᓯᐊᑎᓪᓗᒍ ᓴᐳᒻᒥᔭᐅᓂᖏᓐᓄᑦ ᐊᒻᒪᓗ ᐱᕙᓪᓕᑎᑦᓯᓗᑎᒃ ᐃᓗᕐᖁᓯᖃᑎᒌᖕᖏᑐᓂᒃ ᐱᓯᒪᓂᖏᓐᓂᒃ ᑲᓇᑕᒥᐅᑦ. 28. ᑌᒣᒐᓗᐊᕐᑎᓗᒍ ᓇᐅᑐᐃᓐᓇᖅ ᑕᒃᑲᓂ ᒪᓕᒐᕐᒥ, ᐱᔪᓐᓇᐅᑎᖏᑦ 

ᐃᓱᒪᕐᓲᑎᒋᒍᓐᓇᑕᖏᓪᓗ ᐅᖃᕐᑕᐅᔪᑦ ᓱᓕᑎᑕᐅᕗᑦ ᐊᑦᔨᒌᑦᓯᐊᒥᒃ ᐊᖑᑎᓄᑦ ᐊᕐᓇᓄᓪᓗ. 29. ᓇᓪᓕᐊᓘᓐᓃᑦ ᑕᒃᑲᓂ ᒪᓕᒐᕐᒥ ᐱᑕᖃᖕᖏᓚᖅ ᐲᕐᑎᓯᔪᒥᒃ ᐅᕝᕙᓘᓐᓃᑦ ᓴᖕᖐᓕᑎᑦᓯᔪᒥᒃ 

ᐱᔪᓐᓇᐅᑎᓂᒃ ᐅᕝᕙᓘᓐᓃᑦ ᐱᕕᖃᕐᑎᓯᔪᓂᒃ ᓱᓕᑎᑕᐅᔪᓂᒃ ᐊᑖᓂ ᑐᖕᖓᕕᖓᑕ ᑲᓇᑕᐅᑉ ᐅᑉᐱᑑᖃᑎᒌᓄᑦ, ᐃᕐᓯᕋᕐᔪᐊᒥᐅᑕᓄᑦ ᐊᕕᑦᓯᒪᔪᓄᓪᓗ ᐃᓕᓐᓂᐊᕕᓐᓂᒃ. 30. ᐅᖃᐅᓯᖅ ᑕᒃᑲᓂ 

ᒪᓕᒐᕐᒥ ᐊᕕᑦᑐᓯᒪᔪᒧᑦ ᐅᕝᕙᓘᓐᓃᑦ ᒪᓕᒐᓕᐅᕐᕕᒥ ᑲᑎᒪᕕᖏᓐᓂ ᐅᕝᕙᓘᓐᓃᑦ ᒪᓕᒐᓕᐅᕐᕕᖓ ᐊᕕᑦᑐᓯᒪᔪᑦ ᐅᖃᐅᓯᖃᖃᑕᐅᕗᑦ ᐃᓚᐅᑎᑦᓯᓂᖏᑦ ᔫᑳᓐᒥᒃ ᐊᒻᒪᓗ ᓄᓇᑦᓯᐊᒥᒃ, 

ᐅᕝᕙᓘᓐᓃᑦ ᒪᓕᒐᓕᐅᕐᕕᓂᒃ ᓇᓪᓕᐊᖑᒐᓗᐊᕐᐸᑦ. 31. ᐱᑕᖃᖕᖏᑐᖅ ᑕᒃᑲᓂ ᒪᓕᒐᕐᒥ ᐃᓚᒋᐊᕆᒍᑎᒥᒃ ᒪᓕᒐᓕᐅᕐᕖᑦ ᓲᖑᓂᖏᓐᓂᒃ ᓇᐅᑐᐃᓐᓇᓂᒃ ᐊᖓᔪᕐᖄᖑᒐᓗᐊᕐᐸᓘᓐᓃᑦ.  

ᐊᑐᓕᕐᑎᑕᐅᓂᖓ ᐱᖁᔭᐅᑉ  
32.(1) ᑖᓐᓇ ᐱᖁᔭᖅ ᐊᑐᕐᑐᖅ (ᐊ) ᒪᓕᒐᓕᐅᕐᕕᒧᑦ ᐊᒻᒪᓗ ᑲᕙᒪᖓᓄᑦ ᑲᓇᑕᐅᑉ ᒪᓕᒐᓕᐅᕐᕕᐅᑉ ᖃᓄᐃᓘᕐᓂᓕᒫᖏᓐᓄᑦ ᐊᖓᔪᕐᖃᐅᕕᒋᔭᖏᓐᓄᑦ ᒪᓕᒐᓕᐅᕐᕕᐅᑉ ᐃᓚᐅᑎᓪᓗᒋᑦ 

ᖃᓄᐃᓘᕐᓂᖏᑦ ᔫᑳᓐᒧᑦ ᐊᒻᒪᓗ ᓄᓇᑦᓯᐊᒧᑦ; ᐊᒻᒪᓗ (ᐸ) ᐊᕕᑦᑐᓯᒪᔪᑦ ᒪᓕᒐᓕᐅᕐᕕᖏᓐᓄᑦ ᐊᒻᒪᓗ ᑲᕙᒪᖏᓐᓄᑦ ᖃᓄᐃᓘᕐᓂᓕᒫᖏᓐᓄᑦ ᐊᖓᔪᕐᖃᐅᕕᒋᔭᖏᓐᓄᑦ ᒪᓕᒐᓕᐅᕐᕖᑦ ᐊᑐᓂᑦ 

ᐊᕕᑦᑐᓯᒪᔪᑦ. (2) ᐃᓇᖏᕐᓯᓗᓂ ᐊᕕᑦᑐᓯᒪᔪᒥᒃ (1) ᐊᕕᑦᑐᓯᒪᓂᖅ 15 ᐊᑐᓕᕐᓂᐊᖏᑦᑐᖅ ᐊᕐᕌᒍᐃᑦ ᐱᖓᓱᑦ ᓈᑉᐸᑕ ᑖᑦᓱᒪ ᐊᕕᑦᑐᓯᒪᔫᑉ ᐊᑐᓕᕐᑎᑕᐅᓂᖓᓂ. 33.(1) ᒪᓕᒐᓕᐅᕐᕕᒃ 

ᐅᕝᕙᓘᓐᓃᑦ ᐊᕕᑦᑐᓯᒪᔪᒃ ᒪᓕᒐᓕᐅᕐᕕᖏᑦ ᒪᓕᒐᓕᐅᕈᓐᓇᖁᑦ ᒪᓕᒐᓕᐅᕐᕕᒃᑯᑦ ᐅᕝᕙᓘᓐᓃᑦ ᐊᕕᑦᑐᓯᒪᔪᑦ ᒪᓕᒐᓕᐅᕐᕕᖏᑎᒍᑦ, ᒪᓕᓪᓗᒋᑦ ᖃᓄᐃᓕᖓᓃᑦ, ᐱᖁᔭᖕᖑᑎᑕᐅᓯᒪᔪᖅ 



ᐅᕝᕙᓘᓐᓃᑦ ᐱᑕᖃᕐᑎᓯᒍᑎ ᑕᒃᑲᓂ ᐊᑐᓚᖓᔪᑦ ᐃᓇᖏᕐᓯᓗᑎᒃ ᐱᕕᖃᕐᑎᓯᒍᑎᒥᒃ ᐃᓚᐅᔪᒥᒃ ᐊᕕᑦᑐᓯᒪᔪᓂ 2-ᒥ ᐅᕝᕙᓘᓐᓃᑦ ᐊᕕᑦᑐᓯᒪᔪᓂ 7-ᒥᑦ 15-ᒧᑦ ᑕᒃᑲᓂ ᐱᖁᔭᕐᒥ. (2) ᒪᓕᒐᖅ 

ᐅᕝᕙᓘᓐᓃᑦ ᐱᕕᖃᕐᑎᓯᓂᖓ ᒪᓕᒐᐅᑉ ᑕᒃᑲᓂ ᐅᖃᐅᓯᐅᓯᒪᔪᒥ ᐋᕐᕿᑕᐅᓯᒪᔪᖅ ᑕᒃᑲᓂ ᐊᕕᑦᑐᓯᒪᔪᒥ ᐊᑐᕐᓂᖃᕐᖁᖅ ᐊᐅᓚᑕᐅᓂᖃᓚᖓᕗᕐᓗ ᑌᒣᒋᐊᖃᕐᓂᖓ ᒪᓕᓪᓗᒍ ᑭᓯᐊᓂ 

ᐱᕕᖃᕐᑎᓯᒍᑎᖏᑦ ᑖᑦᓱᒪᐅᑉ ᒪᓕᒐᐅᑉ ᐅᖃᕐᑕᐅᔪᑦ ᐊᑐᕐᑕᐅᖁᔭᐅᔪᓂ. (3) ᐊᑐᖁᔭᐅᓯᒪᔪᖅ ᐋᕐᕿᑕᐅᒪᔪᖅ ᑕᒃᑲᓂ ᐊᕕᑦᑐᓯᒪᐅᑎᒥ (1) ᐊᑐᕐᓂᖃᕈᓐᓀᓂᐊᕐᖁᖅ ᐊᕐᕌᒍᐃᑦ 5 ᓈᑉᐸᑕ 

ᐊᑐᓕᕐᑎᑕᐅᒌᕐᐸᑕ ᐅᕝᕙᓘᓐᓃᑦ ᖃᓂᓐᓂᓴᒥ ᐅᓪᓗᒥ ᐅᖃᕐᑕᐅᓯᒪᑐᐊᕐᐸᑦ ᐊᑐᕐᑕᐅᖁᔭᐅᓯᒪᔪᓂ. (4) ᒪᓕᒐᓕᐅᕐᕕᒃ ᐅᕝᕙᓘᓐᓃᑦ ᒪᓕᒐᓕᐅᕐᕕᖓ ᐊᕕᑦᑐᓯᒪᔪᐃᑦ 

ᐊᑐᓕᕐᑎᓯᒋᐊᓪᓚᕈᓐᓇᖁᑦ ᐊᑐᕐᑕᐅᖁᔭᐅᓯᒪᔪᒥᒃ ᐋᕐᕿᑕᐅᓯᒪᔪᒥᒃ ᐊᕕᑦᑐᓯᒪᐅᑎᒥ (1).(5) ᐊᕕᑦᑐᓯᒪᐅᑎ (3) ᐊᑐᕐᑐᖅ ᐱᖁᔭᖕᖑᑎᑕᐅᒋᐊᓪᓚᓯᒪᔪᒧᑦ ᐊᕕᑦᑐᓯᒪᐅᑎᒋᐊᓪᓚᐅᑉ (4)-

ᐊᑖᓂ.  

ᑌᔭᐅᓂᖓ  
34. ᑖᓐᓇ ᐊᓪᓚᓯᒪᔪᖅ ᑌᔭᐅᒍᑎᖃᓚᖓᕗᖅ ᑲᓇᑕᒥᐅᓄᑦ ᐱᖁᔭᖅ ᐱᔪᓐᓇᐅᑎᖏᓐᓄᑦ ᐊᒻᒪᓗ ᐃᓱᒪᕐᓲᑎᒋᒍᓐᓇᑕᖏᓐᓄᑦ.  

“ ᒫᓐᓇ ᐋᕐᕐᑭᓱᐃᒋᐊᖃᓕᕋᑦᑕ ᑐᖕᖓᕕᒋᔭᐅᔪᓂᒃ, ᐱᒻᒪᕆᖁᑎᑦᑎᓂᒃ ᐊᒻᒪᓗ ᐅᑉᐱᕆᔭᑦᑎᓂᒃ ᑲᓇᑕᐅᒥᐅᖑᑦᓱᑕ ᐅᕙᑦᑎᓂᒃ ᑎᒍᒥᐊᕐᑐᓂᒃ ᓄᓇᓕᓕᒫᑦᑎᓂ ᐅᑉᐱᕆᔭᑦᑕ ᐅᖓᑖᓄᑦ ᐃᓅᓯᖃᕐᒪᑦ ᐊᒻᒪᓗ 

ᐋᕐᕿᓯᒪᐅᑎᖃᕐᒪᑦ ᐱᒻᒪᕆᖁᑎᓂᒃ ᐅᕙᑦᑎᓂᒃ ᐅᐱᒍᓱᑦᑎᓯᔪᒥᒃ ᓄᓇᓕᕐᔪᐊᖑᓂᑦᑎᓂᒃ ᐅᕙᑦᑎᓂᒃ ᐃᓱᒪᕐᓱᒍᓐᓇᑎᑦᓯᔪᒥᒃ ᐊᒻᒪᓗ ᐊᖏᔪᒥᒃ ᐊᓕᐊᓱᑦᑎᓯᔪᒥᒃ.”  

ᑖᓐᓇ ᐊᓪᓚᓯᒪᔪᖅ ᓄᐃᑎᑕᐅᓯᒪᔪᖅ ᑲᓇᑕᒥᐅᓄᑦ ᓯᕗᓪᓕᒥᒃ ᐅᖃᐅᓯᖃᖕᖏᑐᓄᑦ ᖃᓪᓗᓈᑎᑐᑦ ᐅᐃᒍᐃᑎᑐᓪᓘᓃᑦ. ᑖᓐᓇ ᐃᓕᑕᕆᔭᐅᓂᖃᖕᖏᑐᖅ ᐅᖃᐅᓯᐅᑉ ᐁᑉᐱᐅᑎᖓᓅᕐᑕᐅᒪᔪᖅ 

ᑲᓇᑕᐅᑉ ᐱᔪᓐᓇᐅᑎᖏᓐᓂᒃ ᐊᒻᒪᓗ ᐃᓱᒪᕐᓲᑎᒋᒍᓐᓇᑕᖏᓐᓂᒃ. ᐃᓕᑕᕆᔭᐅᓂᓕᒃ ᐊᓪᓚᓯᒪᔪᖅ ᖃᐅᔨᒋᐊᕐᕕᐅᒍᓐᓇᑐᖅ ᖃᖓᑐᐃᓐᓇᖅ ᑐᑭᓯᓇᕐᑎᓯᓚᖓᓕᕈᕕᑦ ᐅᕝᕙᓘᓐᓃᑦ 

ᐊᑐᕐᓚᖓᑐᐊᕈᕕᑦ ᐱᕕᖃᕐᑎᓯᓂᖏᓐᓂᒃ ᑖᑦᓱᒪ ᐊᓪᓚᓯᒪᔫᑉ. 

